
[C6v] Car je n’ouys oncques parler
Que d’autres voulsissez aymer,
Et si n’eustes oncques amye,
Dont la chose est plus mal partie.
Vous estes mignon et joly,
Bien parlant, advenant, poly
Plus que nul qui soit en ma terre:
Envers vous je me veulx enquerre
Se point dame avez ou non,
J’en seray hors de souspesson
Et en osteray ma pensee.
Le Chevalier
Sire, par la Vierge honnoree,
Je vous prometz par mon serment
Que je vous ayme loyaulment,
Et si vous diray verité.
Le Duc
C’est bien dit, par la Trinité:
Dictes le moy de tres bon cueur.
Point ne croy par le Createur
Que vous m’aiez faict si grand honte
Comme la Duchesse me compte,
Non pourtant j’en suis en doubtance
Quant je voy vostre contenance:
L’on peult certes moult bien sçavoir

